
საქართველოს ეროვნული ბანკის (შემდგომში - ეროვნული ბანკი) რეგულირებას დაქვემდებარებულ მნიშვნელოვან საკითხებზე საკანონმდებლო და კანონქვემდებარე ნორმატიული აქტების სახით პოლიტიკის შემუშავებისა და განხორციელების შემადგენელი მნიშვნელოვანი ეტაპია, შესაბამის სექტორთან ან/და დაინტერესებულ მხარეებთან საჯარო კონსულტაციები. 
ეს სახელმძღვანელო განსაზღვრავს აღნიშნული კონსულტაციების წარმართვის პროცესსა და ვადებს. სახელმძღვანელოს მიზანია, ეროვნული ბანკის მიერ კონსულტაციების პროცესის ფორმალიზება და ამ პროცესში გამჭვირვალობის ზრდა, მათ შორის, დაინტერესებული პირების მიერ წარმოდგენილი მოსაზრებების ეროვნული ბანკის ვებ-გვერდზე გასაჯაროების გზით. 

I. სექტორთან კონსულტაციები
ეროვნული ბანკის რეგულირებას დაქვემდებარებულ მნიშვნელოვან საკითხებზე საკანონმდებლო ან კანონქვემდებარე ნორმატიული აქტის პროექტის შემუშავების შემდეგ, ეროვნული ბანკის თემატურად პასუხისმგებელი დეპარტამენტის გადაწყვეტილებით, ნორმატიული აქტის პროექტი, გასაცნობად და მოსაზრებების დასაფიქსირებლად, შესაბამისი სექტორის წარმომადგენლებს შეიძლება გაუზიარდეთ, ელექტრონული ფოსტის ან/და შესაბამისი სტრუქტურული ერთეულის მიერ განსაზღვრული სხვა საკომუნიკაციო ფორმატის მეშვეობით. 
ნორმატიული აქტის პროექტს შეიძლება ასევე თან დაერთოს იმ კონკრეტული საკითხების ჩამონათვალი და კითხვები, რომლებზეც სექტორის მხრიდან მოსაზრებების დაფიქსირება თემატურად პასუხისმგებელი დეპარტამენტისთვის განსაკუთრებით საინტერესოა. ამასთან, სექტორის წარმომადგენლების მიერ, ეროვნულ ბანკს მოსაზრებები და კომენტარები უნდა მიეწოდოს ეროვნული ბანკის მიერ შემუშავებული ფორმის შესაბამისად (დანართი N1). მოსაზრებებისა და კომენტარების დაფიქსირებისათვის ვადა თემატურად პასუხისმგებელი დეპარტამენტის მიერ, ყოველ კონკრეტულ შემთხვევაში, საჭიროების მიხედვით განისაზღვრება, მაგრამ არაუმეტეს 1 თვისა. 
ნორმატიული აქტის პროექტის სექტორთან გაზიარებისას, ეროვნული ბანკი მიუთითებს, რომ ეროვნული ბანკი განიხილავს და უპასუხებს მხოლოდ შესაბამისი ფორმით მოწოდებულ არგუმენტირებულ კომენტარებსა და მოსაზრებებს, ხოლო ავტორის მაიდენტიფიცირებელი მონაცემების მითითების გარეშე მოწოდებული მოსაზრებები/კომენტარები არ განიხილება. სექტორის წარმომადგენელების მხრიდან მოწოდებული  მოსაზრებების/კომენტარების საფუძველზე, საჭიროების შემთხვევაში, დოკუმენტს თემატურად პასუხისმგებელი დეპარტამენტი ამუშავებს და მოსაზრებების ავტორებს უზიარებს მათ მიერ წარმოდგენილ მოსაზრებებზე შესაბამის პასუხებს ელექტრონული ფოსტის/სხვა საკომუნიკაციო ფორმატის მეშვეობით. საჭიროების შემთხვევაში, ეროვნული ბანკი ასევე გაცნობით პრეზენტაციას/ვებინარს ნიშნავს სექტორის წარმომადგენლებისთვის ან/და ნებისმიერი დაინტერესებული მხარისთვის. 
II. საჯარო კონსულტაციები
2.1 საჯარო კონსულტაციების ფარგლებში მოსაზრებების/კომენტარების მიღება 

იმ შემთხვევაში, თუ ეროვნული ბანკის მიერ შემუშავებული დოკუმენტი, არსებული პოლიტიკის მატერიალურ ცვლილებას იწვევს ან/და მნიშვნელოვანი გავლენა ექნება შესაბამის სექტორზე ან/და საზოგადოებაზე, თემატურად პასუხისმგებელი დეპარტამენტის გადაწყვეტილებით, პოლიტიკის ცვლილების/განახლების შემადგენელი ეტაპი შესაძლოა იყოს საჯარო კონსულტაციები. ასეთ შემთხვევაში, აქტის პროექტი, საჯარო განხილვებისა და კომენტარების მიღების მიზნით, ეროვნული ბანკის ოფიციალურ ვებ-გვერდზე ქვეყნდება და განისაზღვრება ვადა საჯარო კონსულტაციებისთვის, არაუმეტეს 1 თვისა. 

დოკუმენტს შეიძლება ასევე თან დაერთოს იმ კონკრეტული საკითხების ჩამონათვალი და კითხვები, რომლებზეც საზოგადოების მხრიდან მოსაზრებების დაფიქსირება თემატურად პასუხისმგებელი დეპარატამენტისთვის განსაკუთრებით საინტერესოა. ამასთან, ეროვნულ ბანკს მოსაზრებები და კომენტარები უნდა მიეწოდოს ეროვნული ბანკის მიერ შემუშავებული ფორმის შესაბამისად (დანართი N2). 

საჯარო კონსულტაციების ფარგლებში, მოსაზრებების წარმოდგენა  ნებისმიერ დაინტერესებულ პირს შეუძლია. საჯარო კონსულტაციების გამართვის შემთხვევაში, სექტორის წარმომადგენლებს დოკუმენტი ელექტრონული ფოსტის მეშვეობით ცალკე აღარ უზიარდებათ და მათ თავიანთი მოსაზრებები/კომენტარები  საჯარო კონსულტაციების ფარგლებში უნდა წარმოადგინონ. ამასთან, ეროვნული ბანკი  მიუთითებს, რომ ეროვნული ბანკი განიხილავს და უპასუხებს მხოლოდ შესაბამისი ფორმით მოწოდებულ არგუმენტირებულ კომენტარებსა და მოსაზრებებს.  

საჯარო კონსულტაციების ფარგლებში, ნებისმიერი დაინტერესებული პირის მიერ მოსაზრებების/კომენტარების წარმოდგენა თემატურად პასუხისმგებელი დეპარტამენტის მიერ მითითებული ელექტრონული ფოსტის მეშვეობით ხორციელდება. შემოსულ მოსაზრებებს/კომენტარებს თემატურად პასუხისმგებელი დეპარტამენტი ამუშავებს საჯარო კონსულტაციების ვადის დასრულებიდან არაუმეტეს 1 თვის განმავლობაში. საჭიროების შემთხვევაში, თემატურად პასუხისმგებელი დეპარტამენტის გადაწყვეტილებით, ეს ვადა შეიძლება არაუმეტეს 1 თვით გახანგრძლივდეს. 

2.2.შემაჯამებელი დოკუმენტის შემუშავება და გამოქვეყნება
შემოსული მოსაზრებების/კომენტარების განხილვისა და დოკუმენტის საბოლოო ვერსიაზე შეჯერების შემდგომ, თემატურად პასუხისმგებელი დეპარტამენტი საჯარო კონსულტაციების ფარგლებში შემოსული მოსაზრებების/კომენტარების საპასუხო შემაჯამებელ დოკუმენტს ამზადებს, რომელშიც  ეროვნული ბანკის საპასუხო პოზიციები შემოსული მოსაზრებების/კომენტარების შინაარსობრივი მსგავსების მიხედვით ჯგუფდება და დოკუმენტი  ეროვნული ბანკის ოფიციალური ვებ-გვერდის იმავე გვერდზე ქვეყნდება, სადაც პოლიტიკის დოკუმენტის პროექტი გამოქვეყნდა. ამასთან, თემატურად პასუხისმგებელი დეპარტამენტი ანონიმურად მოწოდებულ კომენტარებს არ პასუხობს, რის შესახებაც, პროექტის გამოქვეყნების დროს შესაბამისად მიეთითება. შემაჯამებელ დოკუმენტთან ერთად, ამავე გვერდზე საჯაროვდება საჯარო კონსულტაციების ფარგლებში ყველა დაინტერესებული პირის მიერ წარმოდგენილი მოსაზრება/კომენტარი (შესაბამისი სექტორის წარმომადგენლების მიერ მოწოდებული მოსაზრებები/კომენტარები საჯაროვდება ავტორის (საზედამხედველო სუბიექტი) მაიდენტიფიცირებელი მონაცემების მითითებით,  ხოლო საზოგადოების სხვა წარმომადგენლების მიერ მოწოდებული მოსაზრებები, ავტორთა იდენტიფიცირებით მხოლოდ მათი თანხმობის შემთხვევაში საჯაროვდება, რის შესახებაც ცხადად უნდა იყოს გამოხატული მათ მიერ მოსაზრებების მოწოდებისას. თუ ავტორი არ გამოხატავს მის მიერ მოწოდებული მოსაზრებების, ავტორის მაიდენტიფიცირებელი მონაცემების მითითებით  გამოქვეყნებაზე თანხმობას, ეროვნულმა ბანკმა მოწოდებული მოსაზრებები შესაძლოა არ განიხილოს, ხოლო განხილვის შემთხვევაში, მოწოდებული მოსაზრებები შესაძლოა ავტორის მაიდენტიფიცირებელი მონაცემების მითითების გარეშე გამოაქვეყნოს. ეროვნულმა ბანკმა შესაძლოა ასევე დაგეგმოს დოკუმენტის გაცნობითი პრეზენტაცია/ვებინარი დაინტერესებული მხარეებისთვის.


